Opela bjalo ka noka

E fetile le bo

Ngwatomosadi badimi bešo,


Ga se ya be ya tšwa ntlong,


Ga se ya be ya phunya sello sa mathomo,


Tšhupetšo ya bophelo.


Ke tšhegofatšo, ke sehlola 


Yona Mašiapelomankgeretla,


Ka ithuta go hlabeletša sefela.



Medumo e ntikelela boka seetša,


E dupelelana bjalo ka bomankgakgane 


Ba phatša leswiswi leo le ilego tuu!



Leleme la ka, kera yona tshipi 


Sellamogolong wa boKetšwamaswi,


E be e nyoretšwe medumo ya go tsenelela,


A goelela letšatši,lešata la rutlolla tlhaka


Koša gwa opelwa ya manyami.


Ke tšea malebiša mminong 


Wo o dumago monaganong waka,


Ka phula sesego,


Mantšu a thoma go šegofatša


Le go hlapaola mogopolo wo o felago o širela.



Ke llere yeo e nyologelang leswiswing,


Legadima la ratha,


Ke ra sona seetša gare ga leswiswi.



Ke motlagasae wo o fago monagano bophelo,


Ke okapi setšhollamadi, ke segafane segananalelegano.


Ke lerotholodi la meetse mogolong waka wa go gopa.



Ke ithutile go opela bjalo ka noka,


Go ragaraga bjalo ka meetse,


Malememašele a pšhatlagela tlhakeng ya hlogo ya ka.



Dinonwane le meedi di laodiša moeno wa bagologolo,


Di fologela ka dinokeng tšeo di sa tsebwego


Tša kopanela lewatleng.



Ke tšhegofatšo,ke sehlola


Ke mpholo,ebile ke lengeloi la mafego a maso


Ke leribiši le tswinya 


Setšhabišadinamana tša leleme la gago.


Ke lenaba leo le ketekago ge moya o šitwa


Mogwera,montšhanasainong.



Ke senotlelo sa go itokolla,


Senotlelo sa go go dira lekgoba


Ke modumo wa lehu,


Ke kgopelo, ke thapelo


Ke mathomomayo, ke mafelelo.



Ke molalatladi mpeng tša diphororo.

